
批出午刻　上御思善門召士奇曰內批豈眞忘之初聞

汝言卽遣人觀李慶輩呂震輩交口忿爾朕念爾孤立慮

爲衆所傷故不欲因汝言而罷此令今有名矣出示一䟽

乃陝西按察使陳智言按察司所以肅庶官貞百度而太

僕得臨之歲徵駒與下民等憲綱掃地矣　上曰爾就據

此草勑止散馬士奇叩頭曰古人有言陛下知臣臣不孤

矣　上曰繼今令有不便惟密與朕言李慶輩不識大體

不足語也但皆　先朝舊臣未可遽退耳

　〈此與永樂中楊榮䟽言諸司積弊而　文廟密諭使授御史言之同意君臣之閒情意交孚不啻父子骨肉漢〉

　〈唐君臣未見其有此也〉

建弘文閣先是　上諭侍臣楊士奇等曰卿等各有軄務

朕欲得學行端謹老儒數人日侍燕閒備顧問可咨訪以

聞士奇等以翰林侍講王進蘇州儒士陳繼對遂命吏部

召繼至是建弘文閣於思善門之左作印章命翰林學士

楊溥掌閣事進佐之　上親舉印授溥曰朕用卿等於左

右非止助益學問亦欲廣知民事爲理道之助卿等如有

建白卽以此封識進來未幾繼至授翰林五經博士蹇義

復舉學錄楊敬訓導何澄惇實卽授敬翰林編修澄禮科

給事中皆兼弘文閣與進同事○賜三公及六卿天元玉

曆祥異賦　上諭侍臣曰天道人事未嘗判爲二途有動

--

於此必應於彼朕以侍　太祖每敎以愼修敬天未嘗敢

怠此書言𥳑理當左右輔臣亦宜知之遂命刻賜○上諭

禮部尙書呂震曰朝臣在外久者今皆令還鄕展省得誥

勑者足爲家鄉之榮然到家有養祭賓客之需往返道途

之費計其在官俸祿給日用外鮮有餘貲自今歸省皆賜

鈔一品二品賜鈔五千貫三品四千貫餘有差於是大學

士金幼孜左春坊大學士王英等並乞歸省○大祀天地

神祗奉　皇祖皇考配○命內官監太監鄭和領下番官

軍守備南京在內與太監王景弘朱卜花唐觀保協同管

事遇外有事同襄城伯李隆駙馬都尉沐昕計議而行○

韓王沖𤊨襄陵王沖秋樂平王沖吳各獻詩頌　上嘉歎

賜勑獎諭○哈密遣人進硫黃　上謂從前不聞哈密產

此物　先帝時亦不曾有進虜中旣有硫黃制造火器不

患無人猝遇戰闘亦須有備勑大同宣府總兵知之○改

兵部右侍郎張信爲錦衣衛都指揮同知子孫世襲信英

國公張輔從兄也○上諭禮部尙書呂震曰往年劉儁從

征交趾陷賊不屈而死禮官不言朕思婦人盡節於夫尙

有旌典況大臣捐軀爲國可無褒卹其贈儁太子少傅謚

節愍復嘆謂震曰忠臣之心皆欲立功報國不能成功則

惟守義若身爲大臣惟阿順取容爲保祿固位之計國亦

